
ABSTRAK

Udang harimau ternakan atau nama saintifiknya Penaeus monodon yang diperiksa
telah diserang oleh parasit dari genus sesilina iaitu Epistylis sp., Zoothamnium sp. dan
Vorticella sp. Serangan parasit ini adalah agak banyak dan mungkin boleh menyebabkan
penyakit siliat atau penyakit protozoa insang. Dalam kajian ini, tumpuan hanya diberikan
kepada Epistylis sp. kerana ia merupakan parasit siliat yang paling merbahaya berbanding
Zoothamnium sp. atau Vorticella sp. Parasit ini ialah ektoparasit kerana ia hanya dijumpai
pada bahagian luar badan seperti pada kulit, ekor serta permukaan insang. Daripada
analisis mutu air, didapati prevelan parasit Epistylis sp. mempunyai hubungkait dengan
ammonia dan jumlah pepejal terampai. Keputusan kajian ini menunjukkan bahawa
prevelan parasit tidak dipengaruhi oleh faktor mutu air seperti pH, suhu, saliniti serta
kandungan oksigen terlarut. Prevelan bagi jangkitan Epistylis sp. untuk kolam 1 pada
minggu pertama dan kedua ialah 100%, pada minggu ketiga prevelan adalah sebanyak
90%, pada minggu keempat ialah 70%, pada minggu kelima ialah 80% dan pada minggu
keenam kajian prevelan Epistylis sp. ialah 100%. Bagi kolam 2, prevelan parasit yang
sama ialah 80% untuk minggu pertama dan kedua. Pada minggu ketiga prevelan parasit
ialah 90%, pada minggu keempat ialah 100%, pada minggu kelima kajian dilakukan
prevelan parasit adalah sebanyak 70% dan pada minggu terakhir kajian prevelan parasit
ialah 80%. Secara keseluruhannya prevelan parasit untuk kedua-dua kolam tersebut

adalah tinggi.

